
PENGGUNAAN JENTERA DAN PENGENALPASTIAN HAZARD TERHADAP 

AMALAN KESELAMATAN DALAM KALANGAN PEKERJA INDUSTRI 
PEMBINAAN DI MALAYSIA 

Oleh 

SERI ASTUTIFITRI BT MUSLIM TANDJUNG 

Disember 2016 

Pengerusi: Profesor Madya Abdullah Mat Rashid, PhD  
Fakulti: Pengajian Pendidikan 

Statistik kemalangan industri pembinaan telah merekodkan peningkatan dan 
berada pada tahap yang membimbangkan. Kemalangan ini berlaku 
disebabkan proses kerja dan penggunaan jentera yang berisiko dalam industri 
pembinaan. Sementara itu, Pendidikan Teknikal dan Vokasional berperanan 
sebagai penggerak utama dalam mendidik dan melatih tenaga mahir dan 
separa mahir. Penyepaduan elemen keselamatan ke dalam Pendidikan 
Teknikal dan Vokasional dapat menangani situasi pekerjaan yang berisiko 
dengan kompeten dan seterusnya mengurangkan kadar kemalangan berlaku. 
Oleh yang demikian, kajian ini dilaksanakan bertujuan untuk mengukur tahap 
amalan keselamatan pekerjaan, tahap pengetahuan reka bentuk pengurusan 
projek, tahap pengetahuan risiko penggunaan jentera dan tahap pengetahuan 
pengenalpastian hazard dalam kalangan pekerja-pekerja industri pembinaan. 
Kajian juga mengenalpasti perhubungan antara tahap amalan keselamatan 
dengan tahap pengetahuan reka bentuk pengurusan projek, tahap 
pengetahuan risiko penggunaan jentera dan tahap pengetahuan 
pengenalpastian hazard. Seterusnya, kajian menentukan perbezaan yang 
wujud antara tahap amalan keselamatan pekerjaan pekerja industri pembinaan 
terhadap bilangan tahun berkhidmat, jenis syarikat berkhidmat dan kelulusan 
akademik.  

Kajian kuantitatif yang menggunakan reka bentuk tinjauan ini telah dijalankan 
ke atas 324 orang pekerja industri pembinaan di Lembah Klang. Responden 
dipilih secara persampelan bertujuan dan rawak mudah. Penentuan tahap 
amalan keselamatan pekerjaan dan tahap pengetahuan reka bentuk 
pengurusan projek, risiko penggunaan jentera dan pengenalpastian hazard 
adalah berdasarkan nilai min dan sisihan piawai. Sementara itu, ujian ANOVA 

satu hala digunakan untuk melihat perbezaan antara pembolehubah yang 
dikaji manakala ujian korelasi Pearson digunakan untuk melihat hubungan 
antara pembolehubah.  

Dapatan menunjukkan tahap amalan keselamatan pekerjaan, tahap 
pengetahuan reka bentuk pengurusan projek, tahap pengetahuan risiko 
penggunaan jentera dan tahap pengetahuan pengenalpastian hazard adalah 
sederhana. Manakala terdapat perhubungan positif yang kuat dan signifikan 
antara pengetahuan reka bentuk pengurusan projek, pengetahuan risiko 
penggunaan jentera dan pengetahuan pengenalpastian hazard dengan amalan 
keselamatan pekerjaan. Semakin tinggi tahap pengetahuan responden, semakin 
tinggi amalan keselamatan perkerjaan. Seterusnya wujud juga perbezaan yang 
signifikan antara tahap amalan keselamatan pekerjaan terhadap bilangan tahun 
responden berkhidmat, jenis syarikat responden berkhidmat dan kelulusan 
akademik responden. Tahap amalan keselamatan responden terbaik adalah 
mereka yang berkhidmat melebihi 20 tahun, berkhidmat di syarikat perunding 
dan mempunyai kelulusan lain-lain. Langkah penguatkuasaan akta keselamatan 
dan polisi syarikat, penyediaan modul prosedur kerja, mekanisme perekodan 
dan pengenalpastian hazard melalui sokongan daripada pihak pengurusan 
atasan syarikat terhadap aspek keselamatan dapat mewujudkan persekitaran 
kerja yang selamat. 
. 

Abstract of thesis presented to the Senate of Universiti Putra Malaysia in 
fulfilment of the requirement for the degree of Master of Science

THE DESIGN KNOWLEDGE LEVEL OF PROJECT MANAGEMENT, RISK OF 
MACHINERY USED AND HAZARD IDENTIFICATION TOWARDS 

OCCUPATIONAL SAFETY PRACTICES OF THE CONSTRUCTION 
INDUSTRY WORKERS IN MALAYSIA 

By

SERI ASTUTIFITRI BT MUSLIM TANDJUNG 

December 2016 

Chair: Assosiate Professor Abdullah Mat Rashid, PhD 
Faculty: Educational Studies 

Construction industry accident statistics have recorded an increase and it is at 
an alarming rate. The accident occurred due to the risk of work process and the 
machinery that has been used in the construction industry. Technical and 
vocational education role as the prime mover in educating and training a skilled 
and semi-skilled workforce. Integration of safety elements into technical and 
vocational education can manage to handle the risk jobs situation with 
competent and thus reduce the accident rate. Therefore, the aim of this study is 
to determine occupational safety practice level, knowledge of project 
management design level, knowledge of risk in machinery used level and 
knowledge of hazard identification level among construction industry workers. 
The study also identifies the relationship between occupational safety practices 
level with the knowledge of project management design level, knowledge of 
risk in machinery used level and knowledge of hazard identification level. Next, 
the study identifies the differences between occupational safety practices level 
of construction industry workers and the number of years of service, type of 
service companies and academic approval. 

A quantitative survey research was carried out among 324 construction 
industry workers in the Klang Valley. Respondents were selected by purposive 
and simple random sampling method. Determination of occupational safety 
practice level, knowledge of project management design level, knowledge of 
risk in machinery used level and knowledge of hazard identification level are 
based on mean and standard deviation. Meanwhile, the one-way ANOVA and 
Pearson correlation test were used to see the relationship and differences 
between variable being studied. 

The finding shows that the level of occupational safety practices, the level of 
design of project management knowledge, the level of the machinery used 
knowledge and the level of hazard identification knowledge are moderate. 
While there are strong positive significant relationships between projects 
management design knowledge, risk in machinery used design knowledge and 
hazard identification design knowledge with occupational safety practice. The 
higher level of respondent knowledge, the higher occupational safety practices. 
Next, there are also significant differences between the level of occupational 
safety practices against the number of years the respondents served, type of 
service companies and the academic qualification of respondents. The best 
level of safety practices respondents are those who served for more than 20 
years, serving in consultant company and have the others academic 
qualifications. The enforcement of the safety act and the company's policy, the 
development of working procedures modules, recording and hazard 
identification mechanisms and support from the superior administrators of the 
company on the safety aspect can create a safe work environment.

BAB 1 

PENDAHULUAN 

1.1  Pengenalan 

Bab ini membincangkan tentang latar belakang kajian berkenaan 
keselamatan, kemalangan dan peranan institusi Pendidikan Teknikal dan 
Vokasional (PTV) bagi melahirkan tenaga kerja yang berkemahiran tinggi. 
Seterusnya, bab ini juga membincangkan berkenaan pernyataan masalah, 
objektif dan persoalan kajian, signifikan dan batasan kajian serta definisi 
operasional.

1.2  Latar Belakang Kajian  

Keselamatan dalam industri pembinaan telah merekodkan aspek 
keselamatan terburuk dan paling tidak selamat (Kheni, Dainty & Gibb, 
2007; Abudaiyyeh, Frederiks, Butt & Shaar, 2006 dan Sunindijo & Zou, 
2012). Hal ini kerana industri pembinaan merupakan diantara industri yang 
berisiko tinggi kerana memerlukan pekerja bekerja di tempat tinggi, 
menggunakan peranca, melakukan kerja pengorekan, menggunakan 
bahan letupan dan aktiviti-aktiviti lain yang berbahaya. Oleh itu, bagi 
mengurangkan risiko kerja berbahaya, persekitaran kerja yang selamat 
perlu diwujudkan melalui sistem pendidikan pengurusan projek yang baik 
dan efisien di samping keuntungan menjadi matlamat utama tanpa 
mengabaikan aspek keselamatan (Jannadi, 1996).  

Sistem pendidikan melalui Pendidikan Teknikal dan Vokasional 
merupakan medium penyampai yang berkesan dan berperanan dalam 
memberikan pendidikan tentang keselamatan pekerjaan kepada bakal 
pekerja sesebuah organisasi pembinaan. Pengetahuan berkaitan 
keselamatan dapat meningkatkan lagi kesedaran keselamatan pekerjaan 
terutama dalam kalangan generasi muda yang lebih terdedah dengan 
risiko kemalangan dan seterusnya dapat menurunkan kadar kemalangan 
(Schultle, Stephenson, Okun, Palassis & Biddle, 2005).  Hal ini dibuktikan 
daripada kajian yang mendapati bahawa remaja (16 tahun-19 tahun) 
mempunyai dua kali kadar kemalangan untuk berlaku berbanding pekerja 
pada usia lain (Report on the Youth Labour Force Washington, 2000 dan 
NIOSH Worker Health Chartbook, 2004).

Menurut Palassis, Schulte, Sweeney dan Okun (2004), pengetahuan 
tentang keselamatan dan kesihatan pekerjaan dapat membina tingkah 
laku kerja yang selamat dan kompeten apabila menghadapi situasi 
berisiko tinggi. Pendidikan keselamatan melalui sistem Pendidikan 

Teknikal dan Vokasional (PTV) mampu memberi pengetahuan, mendidik 
dan membina tingkah laku generasi yang mengutamakan aspek 
keselamatan pekerjaan. Oleh itu, PTV dapat berperanan dalam 
mengurangkan kadar kemalangan dan penyakit yang berpunca daripada 
pekerjaan. Seterusnya, kerjasama antara syarikat pembinaan dengan 
institusi pendidikan vokasional dalam merekayasa bidang keselamatan 
dan kesihatan pekerjaan dapat memastikannya selari dengan 
perkembangan teknologi pembinaan.

Pengintegrasian pengetahuan tentang keselamatan dan kesihatan 
pekerjaan dalam sistem pendidikan teknikal dan vokasional hendaklah 
terkini dan bukan hanya memberi penekanan melalui amalan tradisi 
seperti penggunaan peralatan pelindungan diri (PPE). Pendekatan moden 
seperti proses pengenalpastian hazard dan pemulihannya merupakan 
latihan yang sepatutnya diterapkan dalam program keselamatan (National 
Safety Council Final Report of Contract with the National Institute for 
Occupational Safety and Health, 2003).

Sementara itu, Dasar Pendidikan Negara menyatakan bahawa PTV 
berperanan untuk memastikan penyediaan lebih ramai modal insan yang 
berkelayakan, fleksibel, berfikiran kreatif, mahir dan terlatih serta 
mempunyai nilai murni bagi memenuhi keperluan perindustrian dan 
pemodenan negara dan sentiasa relevan dengan pembangunan ekonomi 
semasa negara. Selaras dengan itu juga Rancangan Malaysia Ke-10 
menyatakan: 

Pendidikan Teknik dan Vokasional 
sebenarnya menyediakan landasan 
alternatif yang baik bagi para pelajar 
merealisasikan potensi mereka. Bagi 
membolehkan mereka mendapat 
pendidikan teknikal dan latihan vokasional, 
kemudahan pendidikan teknik dan latihan 
vokasional akan dipertingkatkan (muka 
surat, 220) 

Berdasarkan kajian Usman dan Abdullah (2014), mendapati bahawa tahap 
kesedaran mengenai peraturan keselamatan, penggunaan alat 
perlindungan diri yang betul, dan penggunaan alatan yang sesuai dan 
susunan peralatan dalam kalangan guru pra-perkhidmatan adalah pada 
tahap yang tinggi. Maka dengan tahap kesedaran peraturan keselamatan 
mereka ini yang tinggi menunjukkan bahawa tenaga pengajar (guru) 
bersedia dan mampu menerapkan elemen keselamatan semasa proses 
pengajaran dan pembelajaran. Seterusnya melahirkan tenaga kerja yang 
mengutamakan aspek keselamatan, berkemahiran tinggi dalam 
melaksanakan setiap tugasan seiring dengan perkembangan teknologi 
perindustrian dan mengurangkan kadar kemalangan di tapak bina. 

Generasi akan datang berperanan penting ke arah merealisasikan 
teknologi berasaskan peralatan mesin dan automasi yang canggih dan 
mengutamakan aspek keselamatan dan kesihatan ketika bekerja. 

Pengurusan projek pula dilihat sebagai elemen utama bagi memastikan 
keselamatan dan kesihatan pekerja pada tahap optimum. Perkara ini 
diimplimentasikan melalui pengurusan keselamatan yang telah 
disepadukan bersama pengurusan projek (Choudry, Fang & Ahmed, 
2008). Pengurusan keselamatan melibatkan aspek polisi, proses, personel 
dan insentif (Evelyn, Florence & Adrian, 2005).  
Aspek polisi ini perlu difahami dan dipraktikkan oleh setiap organisasi alam 
bina dan penggubal polisi pula hendaklah bertindak memastikannya 
sentiasa relevan dalam konteks pembinaan semasa. Aspek polisi 
melibatkan sistem peraturan menyeluruh dan penguatkuasaan yang perlu 
dipatuhi oleh setiap organisasi bagi mencapai prestasi keselamatan 
dikehendaki.  

Manakala, aspek proses ialah pengawalan dan pemantauan berkala 
berkaitan keselamatan oleh pihak bertanggubgjawab terutama pegawai 
keselamatan yang berpengetahuan dalam setiap fasa pembinaan projek. 
Pegawai keselamatan berperanan memberi arahan kerja kepada para 
pekerja untuk mengelakkan kemalangan berlaku melalui proses 
pengenalpastian hazard sebelum atau seawal-awal projek bermula.  
Proses pengenalpastian hazard ini dapat dilakukan antaranya melalui 
penggunaan teknologi maklumat dalam pengurusan keselamatan projek 
pembinaan. Aplikasi berasaskan web disediakan dan berperanan sebagai 
pusat pengkalan data keselamatan yang akan digabungkan dengan 
pengetahuan organisasi keselamatan syarikat untuk menghasilkan 
penyataan kerja (method statement). Penyataan kerja ini adalah 
kandungan kepada modul kerja yang direka bagi menambahbaik proses 
pengenalpastian hazard sebelum kerja dilaksanakan (Carter & Smith, 
2006).  

Seterusnya, aspek personel yang melibatkan sikap dan persepsi 
organisasi tentang keselamatan. Pengimplimentasian melalui sikap 
penyelia tapak yang menggabungkan aspek keselamatan dalam semua 
kerja dan bertindak sebagai penunjuk cara supaya setiap kerja boleh 
dilaksanakan dengan betul. Namun, bukan sekadar penglibatan penyelia 
tapak sahaja tetapi keterlibatan semua peringkat organisasi bermula dari 
pihak pengurusan tertinggi sehingga pekerja buruh binaan dalam memberi 
komitmen dan sokongan dapat benar-benar memastikan persekitaran 
kerja yang selamat diwujudkan (Zou & Sunindijo, 2011).  

Aspek insentif pula ialah ganjaran yang diberikan kepada pekerja terbaik 
mengamalkan langkah keselamatan ketika bekerja atau denda bagi 
pekerja yang melanggar peraturan keselamatan. Langkah ini adalah bagi 
mempromosikan elemen keselamatan dalam kalangan pekerja binaan. 

Oleh itu, melalui promosi dapat menjamin kualiti keselamatan industri 
pembinaan dalam keadaan baik dan terus dikekalkan. Revolusi dan 
perubahan dalam sistem pengurusan keselamatan menjadi suatu 
kemestian untuk mencapai amalan budaya kerja yang selamat (Low & 
Sua, 2000). 

Berdasarkan Unit Perancangan Ekonomi Malaysia, industri pembinaan 
telah menyumbangkan 6.3% daripada tenaga kerja negara. Menurut Idoro 
(2004), industri pembinaan masih bergantung kepada penggunaan tenaga 
kerja mahir atau separa mahir dalam menyiapkan sesebuah projek 
pembinaan. Hal ini membawa kepada peningkatan bilangan pekerja dalam 
sektor pembinaan yang secara tidak langsung akan meningkatkan 
kemungkinan untuk pekerja cedera.

Penggunaan tenaga kerja manusia ini juga menyebabkan kebergantungan 
terhadap sumber tenaga kerja manusia yang semakin sukar dan mahal. 
Namun, masalah ini dapat dikurangkan melalui penggunaan jentera 
secara lebih meluas. Penggunaan jentera dengan sistem pengautomasian 
dan robotik dapat menambahbaik prestasi pembinaan, produktiviti kerja, 
standard kerja dan efisiensi kontraktor yang seterusnya akan 
meningkatkan keselamatan dan kesihatan pekerja melalui pengurangan 
kerja secara manual (Day & Benjamin, 1991). Kerja-kerja manual dalam 
industri pembinaan seperti kerja memadat, mengorek dan mengangkat 
dapat dikurangkan dengan penggunaan jentera seperti jentera 
pengangkut, jentera tanah, konkrit pam, hoist dan kren. Penggunaan 
jentera ini dapat mengurangkan pendedahan risiko kerja manual yang 
boleh mengundang kemalangan terhadap pekerja. Namun, risiko yang 
berpunca daripada jentera masih wujud, oleh itu pekerja yang terlibat 
dengan pengendalian jentera hendaklah mempunyai pengetahuan 
lengkap berkenaan pengoperasian jentera, penyelenggaraan jentera dan 
hazard daripada jentera tersebut supaya bersedia dengan sebarang 
keadaan kecemasan (Bluff, 2014).  

Sementara itu, persekitaran tapak pembinaan yang lebih selamat dapat 
dipertingkatkan dengan penggunaan Sistem Bangunan Berindustri (IBS).
IBS adalah proses pembinaan yang melibatkan teknik, produk, komponen 
dan sistem-sistem pembinaan yang menggunakan komponen-komponen 
pasang siap dan hanya kerja pemasangan dilakukan di tapak pembinaan 
(Nawi, Azman, Kamar & Hamid, 2013). Oleh yang demikian, pendedahan 
pekerja terhadap risiko-risiko kerja konvensional yang melibatkan 
penggunaan tenaga kerja manusia secara terus dalam menyiapkan setiap 
elemen pembinaan dapat dikurangkan. Di samping itu, perkara ini juga 
dapat meningkatkan lagi pasaran industri pembinaan supaya lebih 
kompetetif bagi memenuhi kehendak klien. Namun, risiko tinggi wujud 
ketika kerja-kerja mengangkat struktur binaan yang dilakukan dengan 
menggunakan kren. Oleh itu, pekerja-pekerja binaan perlu patuh terhadap 
prosedur operasi kerja supaya situasi kerja yang selamat dapat wujud. 

Persekitaran kerja yang tidak selamat di tapak pembinaan boleh 
mengakibatkan berlakunya kemalangan atau keadaan hampir berlaku 
kemalangan. Kemalangan ialah suatu peristiwa atau insiden yang tidak 
dirancang dan boleh mendatangkan impak atau kesan negatif. Kesan 
langsung daripada kemalangan tersebut ialah seperti kecederaan, 
kehilangan atau kemusnahan harta benda. Sementara itu, kesan tidak 
langsung daripada kemalangan pula seperti kehilangan pekerjaan, 
peningkatan perbelanjaan perubatan, peningkatan kos operasi kerja dan 
kos pengeluaran, pertambahan masa untuk melatih pekerja lain, motivasi 
dan keupayaan pekerja yang cedera menurun dan imej syarikat turut 
terjejas (Kheni, Dainty & Gibb, 2005).  Kadar kemalangan yang tinggi ini 
akan memberi gambaran yang negatif terhadap situasi keselamatan dan 
kesihatan industri pembinaan. Berdasarkan laporan Jabatan Keselamatan 
dan Kesihatan Pekerjaan dan Pertubuhan Keselamatan Sosial 
(PERKESO), terdapat sembilan jenis kemalangan utama yang dihadapi 
oleh pekerja atau orang awam di tapak bina iaitu seperti berikut:

a. Terjatuh dari aras yang lebih tinggi.
b. Terhempap oleh objek yang terjatuh.
c. Terpijak atau terkena objek.
d. Tersepit di dalam atau di antara objek.
e. Terkena pergerakkan jentera berat.
f. Terdedah atau tersentuh arus elektrik.
g. Terdedah atau tersentuh bahan berbahaya.
h. Kemalangan lain yang tidak dijeniskan.

Mengikut laporan tahunan Pertubuhan Keselamatan Sosial (PERKESO) 
sebanyak 42 782 kes kemalangan industri telah dilaporkan pada tahun 
2012 dan industri pembinaan terletak pada kedudukan ketiga teratas iaitu 
sebanyak 5 177 kes seperti Jadual 1. Statistik kemalangan industri ini 
adalah berdasarkan jenis kemalangan iaitu maut dan hilang upaya. 
Industri pembinaan telah mencatatkan bilangan kes maut sebanyak 103 
kes (2%) dan 5 074 kes hilang upaya (98%). Pada tahun 2012, industri ini 
merupakan ketiga teratas selepas pembuatan dan perdagangan jual 
borong. Hal ini menunjukkan bahawa tahap keselamatan dalam industri 
pembinaan masih sangat rendah dan memerlukan perubahan yang 
radikal.  

Sasaran Kementerian Sumber Manusia adalah untuk menurunkan kadar 
kes kemalangan industri kepada 3.5 peratus kes menjelang 2020. Kadar 
tersebut adalah menyamai kadar kes kemalangan bagi negara maju 
seperti Jepun dan Amerika Syarikat yang jauh lebih maju dalam bidang 
keselamatan industri. Namun, kebanyakan pekerja industri kini tidak 
mementingkan aspek keselamatan semasa berada di tempat kerja. Aspek 
keselamatan dan kesihatan pekerjaan di Malaysia masih ketinggalan 
berbanding negara maju meskipun jumlah kemalangan maut industri 
pembinaan menunjukkan penurunan ketara (Mohd, Hakim, & Rahman, 
2011). 



© C
OPYRIG

HT U
PM

6 
 

Jadual 1: Kemalangan Industri yang Dilaporkan kepada JTK dan Pertubuhan 
Keselamatan Sosial (PERKESO) mengikut industri, 2012 MSIC (2008). 

INDUSTRI

TAHUN

2008 2009 2010 2011 2012

Maut Hilang 
Upaya Maut Hilang 

Upaya Maut Hilang 
Upaya Maut Hilang 

Upaya Maut Hilang 
Upaya

Pertanian, 
Perhutanan, 
Pemburuan 

dan
Perikanan/

3467 4 105 2 537 2 375
2 262

(Pertanian + 
Perikanan)

132 1 605 188 1 670 76 529 80 2 295 55 2 212

Perikanan
127 45 27 35

2 262
(Pertanian + 
Perikanan)

22 194 5 19 2 3 2 33 55 2 212
Perlombongan 

dan Kuari
368 404 370 421 426

15 194 15 95 13 88 8 413 9 417

Pembuatan 19 041 20 747 17 573 17 106 1 684
268 9 701 385 6 762 245 5 005 245 16 861 173 16 511

Bekalan 
Elektrik, Gas 
dan Bekalan 

Air

524 548 648 773 791

13 272 13 142 10 195 12 761 3 132

Pembinaan 3 814 4 527 4 667 4 937 5 177
102 1 736 162 1 061 173 1 110 131 4 806 103 5 074

Perdagangan 
Jual Borong 
dan Runcit, 

Baiki 
Kenderaan 
Bermotor, 
Motorsikal, 
Barangan 

Persendirian 
dan Isi Rumah

9 741 9 425 9 437 9 724 9 902

195 3 729 194 1 746 185 2 248 158 9 566 166 9 736

Pengangkutan 
Penyimpanan 

dan
Perhubungan/ 
Pengantaraan 

Kewangan

3 305 3 732 3 642 3 851 3 389

121 530 132 714 94 1 119 141 3 710 81 3 308

Pengantaraan 
Kewangan/

718 796 840 987 1 088
16 1 649 10 204 12 300 9 978 10 1 078

Hotel dan
Restoran

1 601 1 953 1 857 2 114 2 129
36 413 52 299 37 395 45 2 069 33 2 090

Aktiviti 
Hartanah

4 405 4 861 4 782 4 866 311
114 1 982 177 924 107 1 269 102 4 764 4 307

Berdasarkan kajian Grossman (1996), kebanyakan kes kecederaan dalam 
industri pembinaan yang berlaku di tempat kerja adalah disebabkan oleh 
pekerja tidak diberi latihan keselamatan yang mencukupi atau langsung 
tidak diberi latihan. Namun, menurut Weinstein dan Gambatese (2005) 
dan Toole, (2002) dan Behm, (2005) dan Toole dan Gambatese, (2008) 

kemalangan berpunca daripada aspek reka bentuk dan dapat diatasi 
dengan meningkatkan tahap amalan keselamatan di tapak pembinaan 
melalui pengaplikasian konsep pencegahan hazard. Berdasarkan Jeffrey 
dan Douglas (1994) dan Trethewy, Atkinson dan Falls (2003) pula 
menyatakan bahawa terdapat hubungan antara reka bentuk dengan 
keselamatan dan kesihatan pekerjaan pekerja pembinaan. Justeru itu, 
penyelidik melihat reka bentuk dengan keselamatan dari aspek lebih luas 
iaitu reka bentuk pengurusan projek, reka bentuk risiko penggunaan 
jentera dan reka bentuk pengenalpastian hazard yang bertindak sebagai 
pemboleh ubah dalam kajian. 

Faktor demografi pekerja industri pembinaan mempunyai pengaruh 
tersendiri terhadap aspek amalan keselamatan dan kesihatan pekerjaan 
(Waris; Liew & Khamidi, 2014). Dalam konteks pelaksanaan keselamatan 
dan kesihatan pekerjaan, faktor demografi yang dikenal pasti mempunyai 
kaitan dengan amalan keselamatan dan kesihatan pekerjaan ialah jenis 
syarikat berkhidmat (Abbas, 2013), kelulusan akademik (Arshad, Phooi, 
Mohamad, Adnan & Saharudin, 2013) dan bilangan tahun berkhidmat 
(Kumar, Dharanipriya & Kar, 2013). Berdasarkan faktor kelulusan 
akademik dan bilangan tahun berkhidmat berkemungkinan akan wujud 
perbezaan tahap amalan keselamatan pekerjaan.  

Ringkasnya aspek amalan keselamatan pekerjaan perlu diberi perhatian 
serius bagi memastikan keberkesanan dan kejayaannya. 

1.3  Pernyataan Masalah  
  
Kemalangan dalam industri pembinaan merupakan suatu masalah utama 
disebabkan oleh ciri-ciri industri ini yang kompleks dari aspek 
perancangan, peralatan, kaedah pelaksanaan dan tenaga kerja (Debrah & 
Ofori, 2001; Teo & Chong, 2003). Bilangan kes kemalangan dalam industri 
pembinaan di Malaysia mengalami peningkatan dari tahun 2008-2012 dan 
berada pada tahap yang membimbangkan walaupun terdapat penurunan 
bilangan kes kematian. Berdasarkan laporan tahunan PERKESO pada 
tahun 2012 yang menunjukkan sebanyak 5177 kes kemalangan telah 
dilaporkan bagi industri pembinaan dan 103 daripada kes tersebut ialah
kemalangan maut dan 5074 kes melibatkan hilang upaya.  Berdasarkan 
kajian lepas mendapati bahawa tahap amalan keselamatan dalam 
kalangan pekerja buruh pembinaan adalah pada tahap rendah iaitu 75.0% 
menunjukkan suasana kerja yang tidak selamat dan 60.1% sistem kerja 
yang tidak selamat (Farid, 2010). Menurut CIDB (2004), kejadian 
kemalangan dalam industri pembinaan juga sering dikaitkan dengan 
kecuaian dalam pelaksanaan pekerjaan, sikap pengabaian aspek 
keselamatan, pengabaian pelaksanaan program-program kesedaran dan 
latihan, tiadanya disiplin, kurangnya komunikasi serta lain-lain lagi 
gangguan luar yang meningkatkan lagi faktor pengaruh terjadinya kes 
kemalangan. 

Behm (2005) menyatakan 42% daripada 224 kes kemalangan maut di 
tapak bina adalah berkait rapat dengan reka bentuk konsep keselamatan. 
Gambatese, Behm dan Rajendran (2008) seterusnya menyatakan bahawa 
pereka bertanggungjawab terhadap keselamatan di tapak pembinaan 
pada awal fasa pembinaan projek. Semasa fasa merancang konsep reka 
bentuk bangunan, situasi keselamatan yang ideal hendaklah menjadi 
perkara yang utama untuk dipertimbangkan oleh perancang dan pereka 
(Szymberski, 1997). Namun menurut Ghaderi dan Kasirossafar (2011), 
mendapati bahawa pereka kurang sedar akan peranan mereka sebagai 
faktor efektif dalam memastikan keselamatan sesebuah projek pembinaan 
dalam keadaan baik dan terkawal. Sementara itu, PTV berperanan 
sebagai teras utama dalam mendidik dan melahirkan pekerja industri 
pembinaan yang berpengetahuan, berkemahiran tinggi dan 
mengutamakan keselamatan.    

Maka ini mendorong untuk kajian dijalankan berkaitan dengan aspek 
keselamatan yang melibatkan kerja-kerja pembinaan. Oleh yang demikian, 
kajian terhadap tahap pengetahuan reka bentuk pengurusan projek, risiko 
penggunaan jentera, pengenalpastian hazard dan tahap amalan 
keselamatan pekerjaan perlu dijalankan. 

1.4  Objektif Kajian 

Objektif umum kajian adalah untuk menentukan tahap amalan dan 
pengetahuan berkaitan keselamatan tapak bina dalam kalangan pekerja 
industri pembinaan di Lembah Klang.

Objektif spesifik kajian adalah untuk: 

1. Menentukan tahap amalan keselamatan pekerjaan, pengetahuan 
reka bentuk pengurusan projek, pengetahuan risiko penggunaan 
jentera dan pengetahuan pengenalpastian hazard dalam kalangan 
pekerja industri pembinaan di Lembah Klang. 

2. Menentukan hubungan antara pengetahuan reka bentuk 
pengurusan projek, pengetahuan risiko penggunaan jentera dan 
pengetahuan pengenalpastian hazard dengan tahap amalan 
keselamatan pekerjaan dalam kalangan pekerja industri 
pembinaan di Lembah Klang. 

3. Mengenalpasti perbezaan tahap amalan keselamatan pekerjaan 
dengan faktor bilangan tahun berkhidmat, jenis syarikat 
berkhidmat dan kelulusan akademik dalam kalangan pekerja 
industri pembinaan di Lembah Klang. 

1.5  Persoalan Kajian 

1. Apakah tahap amalan keselamatan pekerjaan dalam kalangan 
pekerja industri pembinaan di Lembah Klang? 

2. Apakah tahap pengetahuan reka bentuk pengurusan projek dalam 
kalangan pekerja industri pembinaan di Lembah Klang? 

3. Apakah tahap pengetahuan reka bentuk risiko penggunaan jentera 
dalam kalangan pekerja industri pembinaan di Lembah Klang? 

4. Apakah tahap pengetahuan reka bentuk pengenalpastian hazard 
dalam kalangan pekerja industri pembinaan di Lembah Klang? 

5. Adakah terdapat hubungan antara pengetahuan reka bentuk 
pengurusan projek dengan tahap amalan keselamatan pekerjaan 
dalam kalangan pekerja industri pembinaan di Lembah Klang? 

6. Adakah terdapat hubungan antara pengetahuan reka bentuk risiko 
penggunaan jentera dengan tahap amalan keselamatan pekerjaan 
dalam kalangan pekerja industri pembinaan di Lembah Klang? 

7. Adakah terdapat hubungan antara pengetahuan reka bentuk 
pengenalpastian hazard dengan tahap amalan keselamatan 
pekerjaan dalam kalangan pekerja industri pembinaan di Lembah 
Klang? 

8. Adakah terdapat perbezaan tahap amalan keselamatan pekerjaan 
dengan faktor bilangan tahun berkhidmat dalam kalangan pekerja 
industri pembinaan di Lembah Klang? 

9. Adakah terdapat perbezaan tahap amalan keselamatan pekerjaan 
dengan faktor jenis syarikat berkhidmat dalam kalangan pekerja 
industri pembinaan di Lembah Klang? 

10. Adakah terdapat perbezaan tahap amalan keselamatan pekerjaan 
dengan faktor kelulusan akademik dalam kalangan pekerja 
industri pembinaan di Lembah Klang? 

1.6  Signifikan Kajian 

Kajian berkaitan keselamatan ini penting untuk bidang Pendidikan 
Teknikal dan Vokasional kerana dapat memberikan data dan maklumat 
berkenaan amalan keselamatan pekerjaan, pengetahuan reka bentuk 
pengurusan projek, risiko penggunaan jentera dan pengenalpastian 
hazard.Maklumat kajian ini boleh digunakan untuk merancang dan 
menambah baik program Pendidikan Teknikal dan Vokasional iaitu latihan 
keselamatan dalam kalangan guru mahupun pelajar dan Kementerian 
Pendidikan amnya. Maka pelaksanakan program-program keselamatan 
dapat memberikan penekanan terhadap konstruk-konstruk berkaitan 
keselamatan yang telah dikenal pasti melalui kajian ini dan seterusnya 
diintegrasikan ke dalam proses pengajaran dan pembelajaran. 

Kajian ini juga penting dalam bidang teknikal dan vokasional bagi 
melahirkan tenaga kerja yang berkemahiran tinggi dan mengutamakan 
keselamatan. Oleh itu, bagi memastikan aspek keselamatan menjadi 
keutamaan dan budaya kerja industri pembinaan, PTV bertindak sebagai 
mekanisme penyampai utama dan guru pula berperanan sebagai agen 
pelaksana yang berkesan untuk melahirkan tenaga kerja yang 
bertanggungjawab terhadap keselamatan.  

Aspek keselamatan disampaikan melalui kompetensi kemahiran tertentu 
dan tidak menjadi satu kompetensi utama yang perlu dikuasai oleh pelajar. 
Sehingga kini, masih tidak terdapat lagi modul keselamatan yang khusus 
dalam kerja-kerja pembinaan. Ekoran daripada itu mendorong penyelidik 
untuk melaksanakan kajian ini dan dapatan daripada kajian ini juga boleh 
dijadikan rujukan dan garis panduan untuk menghasilkan modul 
keselamatan kerja pembinaan. 

Selain itu, dapatan kajian ini juga diharapkan mampu memberi manfaat 
bukan hanya kepada pihak sekolah tetapi juga kepada institusi pendidikan 
teknikal dan vokasional khususnya bahagian keselamatan dan kesihatan 
pekerjaan dalam menjalankan penyelidikan dan pembangunan. Dapatan 
ini boleh dijadikan rujukan untuk penyelidikan kerana memberikan 
gambaran sebenar tentang aspek amalan keselamatan dan kesihatan 
dalam industri pembinaan dan hubungannya dengan pengetahuan reka 
bentuk pengurusan projek, reka bentuk kejuruteraan jentera dan reka 
bentuk pengenalpastian hazard.  

Kajian ini diharap dapat memberi sumbangan terutama sekali kepada 
sistem PTV di Malaysia dalam usaha memantapkan pelaksanaan dan 
pembudayaan aspek keselamatan pekerjaan. 

1.7  Skop dan Batasan Kajian  

Kajian ini dilaksanakan berdasarkan skop dan beberapa batasan 
melibatkan objektif kajian, populasi kajian, tempat kajian dan juga 
instrumen yang digunakan khusus untuk kajian ini sahaja. Selain itu juga, 
kajian terhad dari segi masa kajian dan kemudahan dalam menjalankan 
kajian. Faktor masa yang terhad oleh responden disebabkan kesibukan 
industri pembinaan itu serba sedikit juga mempengaruhi dapatan kajian. 

Kajian ini bertujuan untuk mengenal pasti tahap amalan keselamatan 
pekerjaan pekerja industri pembinaan dan hubungannya dengan 
pengetahuan reka bentuk pengurusan projek, pengetahuan reka bentuk 
risiko penggunaan jentera dan pengetahuan reka bentuk pengenalpastian 
hazard. Kajian juga mengenalpasti perbezaan yang wujud dari aspek 
demografi iaitu bilangan tahun berkhidmat, jenis syarikat berkhidmat dan 
kelulusan akademik dengan amalan keselamatan dan kesihatan pekerjaan 
pekerja industri pembinaan. Pemboleh ubah yang digunakan di dalam 
kajian ini adalah berdasarkan kajian lepas dan juga daripada beberapa 
teori iaitu Teori Kemalangan Petersen, Teori Sistem, Teori Epidemiologi 
dan Model Pengaruh dan Penyebab. 

Berdasarkan objektif kajian, bukan semua peringkat organisasi pembinaan 
dapat memberikan maklumat mengenai objektif kajian ini. Maka, populasi 

kajian adalah pekerja-pekerja industri pembinaan dan pihak yang terlibat 
secara langsung dalam industri pembinaan. Ini adalah berdasarkan data 
statistik oleh BAM, BEM dan BQSM. Dapatan yang diperolehi daripada 
kajian ini adalah berdasarkan kepada populasi dan lokasi kajian di 
Lembah Klang dan oleh itu tidak mencerminkan tahap amalan 
keselamatan pekerjaan untuk pekerja industri pembinaan di peringkat 
kebangsaan. Lokasi Lembah Klang dipilih kerana kawasan tersebut 
merupakan lokasi yang pesat membangun dari aspek pembinaan. 

Reka bentuk kajian tinjauan ini menggunakan instrumen soal selidik dan 
disokong dengan item soalan terbuka bagi mengumpul maklumat daripada 
pekerja industri pembinaan sebagai responden kajian. Penggunaan soal 
selidik sebagai instrumen amat sesuai bagi mencapai objektif kajian 
kerana soal selidik adalah alat utama untuk mengumpul data dalam 
penyelidikan deskriptif dan biasanya digunakan untuk mengukur persepsi, 
sikap, motivasi, perasaan, pandangan dan menerangkan trend tentang 
suatu populasi (Creswell, 2014). 

Tahap amalan keselamatan, tahap pengetahuan reka bentuk pengurusan 
projek, tahap pengetahuan reka bentuk risiko penggunaan jentera dan 
tahap pengetahuan reka bentuk pengenalpastian hazard ditentukan 
melalui penilaian kendiri iaitu berdasarkan pengetahuan responden sendiri 
dengan menggunakan skala dikotomi.  

Oleh itu dalam kajian ini kejujuran pekerja industri pembinaan untuk 
memberi respons yang sebenar terhadap item-item dalam soal selidik 
adalah sangat penting dan mempengaruhi dapatan kajian. Hal ini kerana 
penilaian kendiri sangat bergantung kepada ketelusan dan kejujuran 
responden semasa menjawab soal selidik tersebut dan mungkin berbeza 
pada waktu atau tempoh masa yang berbeza. 

1.8  Definisi Operasional 

1.8.1  Amalan Keselamatan 

Berdasarkan Hughes dan Ferret (2007), keselamatan ialah perlindungan 
manusia daripada sebarang keadaan yang boleh membawa kepada 
kemalangan fizikal. Amalan keselamatan dalam kajian ini ialah sikap dan 
tingkah laku kebiasaan yang bebas daripada sebarang bahaya dan garis 
pemisah antara keselamatan adalah ukuran kesakitan. Hal ini melibatkan 
sikap mengambil berat terhadap masalah fizikal dan mental pekerja di 
tempat kerja. 

1.8.2  Pengetahuan Reka bentuk Pengurusan Projek

Menurut The Chartered Institute of Building United Kingdom (CIOB) dan 
Flanagan dan Norman (1982), reka bentuk pengurusan projek adalah 
perancangan keseluruhan, pengawalan dan koordinasi sesuatu projek dari 
peringkat permulaan hingga peringkat penyiapan bagi memenuhi 
keperluan klien dan memastikan projek tersebut disiapkan pada masa 
yang ditetapkan, dalam lingkungan kos dan juga kualiti kerja seperti yang 
diharapkan oleh klien. 

Berdasarkan Choudhry (2008), reka bentuk pengurusan projek dinilai dari 
elemen-elemen berikut: 

1. Polisi keselamatan dan standart 
2. Organisasi keselamatan 
3. Latihan keselamatan 
4. Program perlindungan diri 
5. Promosi Keselamatan 
6. Sikap pengurusan 

Pengetahuan reka bentuk pengurusan projek dalam kajian ini ialah 
berkaitan maklumat tentang suatu suasana pembinaan yang melibatkan 
pengurusan sumber yang terhad dan cekap bagi mencapai objektif 
dengan berkesan. Ia juga melibatkan perancangan yang menyeluruh 
terhadap pengawalan dan koordinasi sesuatu projek, bermula dari 
peringkat perancangan sehingga penyerahan projek kepada klien dalam 
masa yang ditetapkan. 

1.8.3  Pengetahuan Reka bentuk Risiko Penggunaan Jentera

Menurut Bluff (2014), reka bentuk risiko penggunaan jentera ialah 
pemerhatian dan dokumentasi berkaitan jentera yang dinilai dalam dua 
elemen keselamatan, iaitu:  

1. Pengukuran kawalan risiko jentera. 
2. Maklumat keselamatan jentera. 

Reka bentuk risiko penggunaan jentera atau mesin dalam pembinaan 
dapat mencegah kematian dan kecederaan yang berpunca daripada 
jentera (Bluff, 2014). Manakala menurut British Standard code of Practice 
No 5304 (BSEN 292): 2003 Safeguarding of Machinery, jentera ialah alat 
yang menggunakan kuasa, pegun atau mudah alih dan mempunyai fungsi 
tertentu. Jentera boleh membahayakan keselamatan melalui risiko yang 
timbul dan reka bentuk berkaitan penggunaan jentera yang lemah menjadi 
faktor penyumbang utama kepada sebahagian besar kemalangan maut 

dan kecederaan (Backstrom dan Döös, 1997, 2000 dan Driscoll et al., 
2005, 2008).  

Oleh itu, berdasarkan kajian ini pengetahuan reka bentuk risiko 
penggunaan jentera ialah maklumat tentang kemungkinan dan akibat 
daripada penggunaan jentera pembinaan yang membawa kepada 
kemudaratan. Ia merangkumi aspek latihan, penilaian jentera dan 
tanggungjawab organisasi. 

1.8.4  Pengetahuan Reka bentuk Pengenalpastian Hazard

Berdasarkan Mohd Saidin (2013), reka bentuk pengenalpastian hazard 
ialah pemahaman dan penaksiran risiko dalam suatu premis atau aktiviti 
sebelum melakukan kerja. Beberapa pendekatan untuk mengenalpasti 
hazard boleh dilakukan melalui pengenalpastian lokasi, manusia, kaedah 
dan media. 

Dalam kajian ini, pengetahuan pengenapastian hazard ialah maklumat 
yang merangkumi elemen-elemen berikut: 

1. Pengenalpastian risiko dalam fasa pra-pembinaan. 
2. Risiko daripada bahan binaan. 
3. Risiko daripada teknologi, kaedah dan aktiviti. 
4. Organisasi.

1.8.5  Kontraktor

Menurut Lembaga Pembangunan Industri Pembinaan Malaysia Akta 520 
Bab I (1994), kontraktor dalam industri pembinaan ialah seseorang yang 
mengaku janji untuk menjalankan dan menyiapkan apa-apa kerja binaan. 
Kontraktor dalam kajian ini bermaksud individu atau pihak yang menerima 
upah kerja, menggunakan peralatan kerja binaan dan bahan binaan dan 
segala urusan teknikal sehingga segala projek yang dikendalikan itu siap 
dan dikembalikan kepada pemiliknya. 

1.8.6  Kemalangan
 
King dan Hudson (1985), Peyton dan Rubio (1991), dan Taylor, Easter 
dan Hegney  (2004) menyatakan bahawa kebanyakkan pakar 
mendefinisikan kemalangan sebagai kejadian yang tidak boleh diramal 
yang boleh menyebabkan kecederaan fizikal kepada manusia dan 
kerosakan harta benda. Kemalangan juga boleh dikatakan sebagai 
kejadian yang boleh menyebabkan penurunan kecekapan firma dan 
operasi perniagaannya. Brazier (1994), Co Van (1995), Hollnagel (2004), 
dan Goetsch (2005) sependapat bahawa kemalangan ialah suatu keadaan 

yang tidak diingini yang menyebabkan kecederaan dan kerosakkan dan 
terjadi diluar jangkaan mengakibatkan kematian atau kecederaan yang 
bukan disebabkan sebarang kesilapan atau ketidakcekapan pengendalian 
daripada individu yang tercedera. Oleh itu, individu tersebut diberi hak 
pelepasan yang sah di sisi undang-undang.  

Berdasarkan kajian ini, kemalangan ditakrifkan seperti berikut: 

a. Peristiwa atau keadaan yang tidak dijangkakan. 
b. Peristiwa malang akibat daripada kecuaian atau kejahilan. 
c. Peristiwa yang berlaku secara tidak sengaja atau akibat 

sebab-sebab yang tidak diketahui. 

